
Bakıda “TEKNOFEST Azərbaycan” Aerokosmik və 
Texnologiya Festivalı davam edir. AZƏRTAC xəbər verir ki, 
“TEKNOFEST Azərbaycan” festivalının ikinci günü də böyük 
maraqla qarşılanıb, şoular, müsabiqələr və əyləncə proqramı ilə 
zəngin olub.

İlk olaraq festival ziyarətçiləri 
“Smart Qarabağ” Hakatonunun 
gedişatı barədə məlumatlandırılıb. 
Hakatonda Azərbaycan və 
Türkiyədən ümumilikdə 30 komanda 
final mərhələsinə vəsiqə qazanaraq 
mübarizə aparır. Finalda mübarizə 
aparmaq hüququ qazanan komanda-
lar işğaldan azad olunmuş Qarabağın 
normal regiona transformasiyası 
istiqamətində “Ağıllı həllər” təklif 
edirlər.

“Smart Qarabağ” Hakatonuna 
mayın 25-dən start verilib. Bu haka-
tonun keçirilməsində əsas məqsəd 
işğaldan azad edilmiş Azərbaycan 
ərazilərində “Ağıllı şəhər” həllərinin 
tətbiq edilməsi, bu ərazilərin rahat, 
qənaətcil, ekoloji təmiz regiona trans-
formasiyası, sakinlər və sahibkarlar 
üçün münbit ekosistemin yaradıl-
ması və kənd təsərrüfatı üçün daha 
səmərəli şəraitin qurulmasına töhfə 
verməkdir.

Hakatonun finalçıları arasında 20 
Azərbaycan və 10 Türkiyə komandası 
mübarizə aparır. Hər bir komandaya 
hakatonun anbarında mövcud olan 
avadanlıqların və proqramların spe-
sifikasiyası təqdim olunub və mara-
fon fasiləsiz olaraq 50 saat davam 
edəcək.

Finalçılar iş prosesində əşyaların 
interneti (Internet of things), tətbiqi 
proqramlaşdırma interfeysi (Appli-
cation Programming Interface), süni 
intellekt (Artificial Intelligence), bulud 
hesablama xidmətləri (Cloud Com-
puting Services), idarəetmə panelləri 
(Dashboards), maşın öyrənməsi 
(Machine Learning), maşınlararası 
qarşılıqlı əlaqə (Machine-to-Machine 
Communications), “Mesh” şəbəkələr 
(Mesh Networks) və digər texnolo-
giyaların üstünlüklərindən faydala-
nırlar.

Sonra Xəzər dənizində nümayiş 
olunan “Take on gravity show” festival 
iştirakçıları tərəfindən maraqla qar-
şılanıb. Şou zamanı havada müxtəlif 
truklar və akrobatik hava nümayişləri 
təqdim olunub. Bakılılar və 
şəhərimizin qonaqları quraşdırılmış 
xüsusi tribunada nümayişi böyük coş-
qu ilə izləyiblər. Həmçinin ölkəmizdə 
ilk dəfə su üzərində “Flyboard” şousu 

təşkil olunub. Şou məşhur ispaniya-
lı “flyboarder” Lindsay McQueenin 
təqdimatında baş tutub.

Azərbaycan Hərbi Hava 
Qüvvələrinin “SU-25” (5 ədəd) və 
“MiQ-29” (2 ədəd) qırıcı təyyarələri 
və hərbi helikopterlərinin, eləcə də 
Türkiyənin “Solotürk” (2 ədəd F16), 
“Türk Ulduzları” (5 ədəd F5) və “Hür-
kuş” aerobatika komandalarının, ATAK 
helikopterlərinin və AKINCI PUA-sının 
iştirakı ilə keçirilən hava şouları bu gün 
də ziyarətçilərin qəlbini fəth edib.

Günün birinci yarısında dövlət 
rəsmiləri sərgilərlə tanış olublar. 

Rəqəmsal inkişaf və nəqliyyat naziri 
Rəşad Nəbiyev, müdafiə sənayesi 
naziri Mədət Quliyev, dövlət sərhəd 
xidmətinin rəisi Elçin Quliyev və 
digər rəsmi şəxslər “TEKNOFEST 
Azərbaycan” festivalı çərçivəsində 
nümayiş olunan hərbi texnikalara, 
Müdafiə Sənayesi Nazirliyinin və 
digər qurumların pavilyonlarına baxış 
keçiriblər.

Festivala qatılan “BAYKAR Tek-
noloji” şirkətinin baş direktoru Haluk 
Bayraktar AMEA-nın pavilyonu və 
akademiyanın Yüksək Texnologiyalar 
Parkının (YTP) təqdim etdiyi innovativ 
məhsullarına baxış keçirib.

Haluk Bayraktar ilk dəfə 
Türkiyədən kənarda, Bakıda 
keçirilən bu mötəbər festivalın 
yüksək səviyyədə təşkil  olunduğunu 
söyləyib. Şirkətin baş direktoru 

AMEA  pavilyonunda təqdim olunan 
məhsullar arasında xüsusən pilotsuz 
uçuş aparatları, robotlar, “ağıllı” qur-
ğular, o cümlədən mühərrik və sürtkü 
yağlarına böyük diqqət göstərib, 
akademiyada əldə olunan nailiyyətləri 
yüksək qiymətləndirib.

“Düşünürəm ki, bu festival hər 
il daha da inkişaf edərək böyük bir 
platformaya çevriləcək”, - deyə qeyd 
edən Haluk Bayraktar festivalda işti-
rak edən hər bir müəssisə və təşkilata 
uğurlar arzu edib. Yüksək Texnologi-
yalar Parkının baş direktoru iqtisad 

üzrə fəlsəfə doktoru Vasif Abbasov 
Haluk Bayraktarı rəhbərlik etdiyi 
texnoparkda əldə olunan nailiyyətlər, 
istehsal olunan rəqabətədözümlü 
məhsullarla yaxından tanışlıq 
və əməkdaşlıq perspektivlərinin 
müzakirəsi üçün YTP-yə dəvət edib.

“TEKNOFEST Azərbaycan” 
çərçivəsində ilk gündən yuxarı 
sinif şagirdləri, tələbələr və star-
tapçılar arasında müsabiqələrin 
keçirildiyi Yarışmaçılar Zonası 
bu gün də iştirakçıların maraqla 
ziyarət etdiyi məkanlardan olub. 
Müsabiqənin münsiflər heyəti ko-
mandaların stendlərinə baxış keçirir, 
qiymətləndirmələr aparırlar. Festival-
da ümumilikdə 8 müsabiqə - “Baku 
Skills”, “Pilotsuz uçuş aparatları”, 
“ROBOTİKS”, “AgroTech”, “Sosi-
al innovasiyalar”, “Həvəskar peyk 
modelləşdirilməsi”, “PLANER”, “Ətraf 
mühitin qorunması və bərpa olu-
nan enerji mənbələri” təşkil olunub. 
Müsabiqələr 3 kateqoriya iştirakçı 
arasında keçirilir - məktəblilər (A), 
tələbələr (B) və fərdi şəxslər, yaxud 
sahibkarlar (C). Bəzi müsabiqələr 
yalnız bir və ya iki kateqoriyada 
aparılır. Müsabiqələrə qatılmaq üçün 
5 mindən çox gəncin formalaşdırdığı 
1000-dən çox komanda müraciət 
edib. Onlardan 170 komanda finala 
vəsiqə qazanıb.

Festivalda Kiber İdman üzrə 
Avropa çempionatının “Tekken7” 
yarışlarına start verilib. “Tekken7” 
üzrə Azərbaycan, Türkiyə, Fransa, 
Gürcüstan, Macarıstan, İsrail, İtaliya, 
Şimali Makedoniya, Monako, Mon-
teneqro, Polşa, Serbiya, Slovakiya, 
İspaniya, Uels, Malta və İsveçdən 
ümumilikdə 17 iştirakçı mübarizəyə 
başlayıb.

Mayın 27-də “Bakı Kristal Zalı”nda 
start götürən çempionatın qalibləri 28 
may tarixində bəlli olacaq.

Qeyd edək ki, çempionatın 
təşkilatçısı Avropa və Azərbaycan 
Kiber İdman Federasiyalarıdır. Bu-
nunla yanaşı, Rəqəmsal İnkişaf və 
Nəqliyyat Nazirliyi beynəlxalq turnirə 
təşkilati və maliyyə dəstəyi göstərir.

Festivalın ikinci gününün sonunda 
ziyarətçilər üçün musiqi proqramı və 
lazer şou təqdim olunub.

Gəncədə Müstəqillik Gününə həsr edilən dəyirmi masa keçirilib
Mayın 27-də Gəncədə Yeni Azərbaycan Partiyası (YAP) 

Veteranlar Şurası və YAP Gəncə şəhər təşkilatının təşkilatçılığı 
ilə 28 May - Müstəqillik Gününə həsr edilən dəyirmi masa təşkil 
olunub.

Tədbir iştirakçıları əvvəlcə Şəhidlər 
xiyabanını ziyarət edib, sonra ulu öndər 
Heydər Əliyevin abidəsi önünə tər gül 
dəstələri düzüblər.

Gəncə şəhər Heydər Əliyev 
Mərkəzində keçirilən dəyirmi masada 
Dövlət Himni səsləndirilib, ümum-
milli lider Heydər Əliyevin, ölkəmizin 
müstəqilliyi və ərazi bütövlüyü uğrun-
da canlarından keçən şəhidlərin əziz 
xatirəsi yad edilib.

Dəyirmi masada YAP İdarə 
Heyətinin üzvü, Veteranlar Şurası-
nın sədri Arif Rəhimzadə, Veteranlar 
Şurasının üzvü, tarix elmləri doktoru, 
professor Dilarə Seyidzadə, Gəncə 
Şəhər İcra Hakimiyyətinin başçısı Niya-
zi Bayramov, YAP Mərkəzi Aparatının 
şöbə müdiri Rufiz Qonaqov, Gender və 
gənclərlə iş şöbəsinin müdir müavini 
Zəkiyyə Musayeva, baş məsləhətçi 
Araz Xudadanov, YAP Gəncə şəhər 
təşkilatının sədri Ramil Orucov, 
Türkiyənin Gəncədəki baş konsulu Zəki 
Öztürk, Gəncə-Daşkəsən, Qazax-Tovuz 
iqtisadi rayonları üzrə partiya fəalları, 
tarixçi alimlər, tədqiqatçılar və kütləvi 
informasiya vasitələrinin nümayəndələri 
iştirak ediblər.

YAP Veteranlar Şurasının sədri 
Arif Rəhimzadə tədbirin gündəliyi və 
nəzərdə tutulan çıxışlar barədə iştirak-
çıları məlumatlandırıb.

Tədbirdə çıxış edən YAP Gəncə 
şəhər təşkilatının sədri Ramil Orucov 
bu mühüm tədbirin Gəncə şəhərində 
keçirilməsinin əhəmiyyətindən bəhs 
edib.

Gəncə Şəhər İcra Hakimiyyətinin 
başçısı Niyazi Bayramov “Qədim 
Gəncə: Azərbaycan Xalq 
Cümhuriyyətinin ilk paytaxtı” möv-
zusunda çıxış edərək, Azərbaycan 
Xalq Cümhuriyyətinin üç ay ərzində 
Gəncədəki fəaliyyətinin tariximizin 
və dövlətçiliyimizin şanlı səhifələrinə 
yazıldığını deyib: “Cümhuriyyət tarixinin 
ən məhsuldar dövrü Gəncədə yaşanıb. 
Üç ay ərzində Gəncədə xalqın taleyi 
ilə bağlı yüzdən artıq qanun və qərar 

qəbul edilib, Azərbaycan dili dövlət dili 
elan olunub. İlk dəfə al qırmızı ay-
ulduzlu bayrağımız Gəncədə ucaldılıb. 
Azərbaycan Milli Ordusunun təşkili 
sahəsində ilk addımlar da Gəncədə 
atılıb”.

Türkiyənin Gəncədəki baş konsulu 
Zəki Öztürk çıxışında Azərbaycan-
Türkiyə qardaşlığının əbədi və sarsıl-
maz olduğunu deyib. O, Gəncədə Qaf-
qaz İslam Ordusunun qəhrəmancasına 
həlak olan ilk şəhidlərinin xatirəsinin 
əbədiləşdirilməsi üçün inşa ediləcək 
abidənin təməlinin qoyulmasını yüksək 
qiymətləndirib. Konsul Nuru paşanın 
rəhbərliyi ilə 1918-ci ildə Azərbaycana 
gələn Qafqaz İslam Ordusunun 
fəaliyyətindən də danışıb.

Ötən əsrin ilk illərindən başlayaraq 
çar Rusiyasının Azərbaycandakı milli 
müstəmləkəçilik siyasətini tarixi faktlar 
əsasında geniş şərh edən YAP Vete-
ranlar Şurasının üzvü Dilarə Seyidzadə 
qeyd edib ki, 1917-ci ilin fevralında 
Rusiyada çarizmin devrilməsindən 
sonra başqa xalqlar kimi, Azərbaycan 
xalqının da qarşısında sosial-iqtisa-
di, siyasi və milli inkişaf üçün geniş 
imkanlar açılmışdı. Dövlət Dumasının 
Azərbaycandan olan deputatları Rusi-
yada parlamentarizmin təşəkkülündə 
və inkişafında iştirak edərək, parlament 
fəaliyyəti sahəsində böyük təcrübə 
qazanmışdılar. Bu təcrübə onlara bütün 
səylərini birləşdirərək qısa müddətdə 
müsəlman Şərqində ilk dəfə olaraq de-
mokratik respublika – Azərbaycan Xalq 
Cümhuriyyətini yaratmağa imkan verdi.

Dilarə Seyidzadə çıxışında qeyd 
edib ki, 28 May Azərbaycan tarixinin 
əzəmətli günlərindəndir. Azərbaycan 
xalqının müstəqillik uğrunda 
mübarizəsinin mühüm dövrlərindən biri 
XIX əsrin sonu - XX əsrin əvvəlləridir. 
Bu dövrdə ölkəmizin ziyalıları bü-
tün imkanlardan istifadə edərək 
Azərbaycan xalqının milli mənlik 
şüurunu oyanması, maariflənməsi və 
vətəndaşlıq hüquqları qazanması üçün 
mübarizəyə qalxdılar.

Professor Dilarə Seyidzadə Xalq 
Cümhuriyyətinin fəaliyyəti dövründə 
həyata keçirilən bir sıra mühüm 
tədbirlər, qəbul edilən qanunlar, eləcə 
də Cümhuriyyət qurucularının siya-
si fəaliyyəti barədə ətraflı məlumat 
verib, həmçinin Azərbaycan Xalq 
Cümhuriyyətinin tam həyata keçirə 
bilmədiyi müstəqillik arzularının ulu 
öndər Heydər Əliyev və Müzəffər Ali 
Baş Komandan, Prezident İlham Əliyev 
tərəfindən gerçəkləşdirildiyini deyib.

Gəncə Dövlət Universitetinin Sosial 
fənlər kafedrasının müdiri, siyasi elmlər 
üzrə fəlsəfə doktoru, dosent Asim 
Məmmədov “Müsəlman Şərqində ilk 
demokratik respublika” mövzusun-
da məruzə ilə çıxış edib. Bildirib ki, 
Müsəlman Şərqində ilk demokratik 
respublika olan Azərbaycan Xalq 
Cümhuriyyəti Avropanın demokratik 
dəyərləri ilə Şərq mədəniyyətini üzvi 
şəkildə birləşdirən yeni dövlət mo-
deli idi. Bu nümunəvi model sonralar 
dövlət müstəqilliyi əldə etmiş digər 
cümhuriyyətlər üçün də örnək oldu.

“Azərbaycan Xalq Cümhuriyyətinin 
siyasi varisi olan müstəqil Azərbaycan 
bu gün: bölgədə yeni konfiqurasiya və 
yeni reallıqlar” mövzusu ilə çıxış edən 
YAP Mərkəzi Aparatının Siyasi təhlil, 
maarifləndirmə və seçkilərlə əlaqədar 
iş şöbəsinin müdiri, siyasi elmlər 
üzrə fəlsəfə doktoru Rufiz Qonaqov 

bildirib ki, Azərbaycan tarixinin şanlı 
səhifələrindən olan və müasir dövlətçilik 
tariximizdə önəmli yer tutan Azərbaycan 
Xalq Cümhuriyyəti XX əsrin milli 
dövlətçilik ənənələrinin inkişafı baxı-
mından mühüm əhəmiyyətə malikdir. 
“Xalq Cümhuriyyəti özünün dövlətçilik 
əsasları və demokratik islahatları ilə 
müsəlman şərqinin mayakı rolunu 
oynamağı bacardı. Ulu öndər Heydər 
Əliyevin 90-cı illərdə hakimiyyətə 
qayıdışından sonra Naxçıvanda 
Azərbaycanın yenidən üçrəngli bayrağı 
dalğalandı. Ümummilli Liderin ölkəmizə 
prezidentliyi dövrü, eləcə də onun layiqli 
davamçısı İlham Əliyevin rəhbərliyi 
dövründə Azərbaycan şanlı tarix yazdı. 
Eyni zamanda, bölgədə yeni konfiqura-
siya yaratdı,” - deyə R.Qonaqov əlavə 
edib.

Sonda çıxış edən Arif Rəhimzadə 
deyib ki, bu gün Heydər Əliyevin 
əsasını qoyduğu siyasət Prezident 
İlham Əliyev tərəfindən müasir döv-
rün tələblərinə və reallıqlarına uyğun 
davam etdirilir. Xalqımız bundan sonra 
da Müzəffər Ali Baş Komandan, Prezi-
dent İlham Əliyevin ətrafında daha sıx 
birləşməlidir. Müstəqillik Gününə həsr 
edilən dəyirmi masa müzakirələrlə da-
vam edib, iştirakçıların sualları cavab-
landırılıb.

“Xalq qəzeti”

Azərbaycanın müdafiə naziri Türkiyənin 
milli müdafiə naziri ilə görüşüb

Mayın 27-də Türkiyənin milli müdafiə naziri Hulusi Akarın rəhbərlik etdiyi 
nümayəndə heyəti ölkəmizə işgüzar səfərə gəlib. Müdafiə Nazirliyinin mətbuat 
xidmətindən AZƏRTAC-a bildiriblər ki, qonaqları Heydər Əliyev Beynəlxalq 
Aeroportunda Azərbaycan Respublikasının Müdafiə naziri general-polkovnik Zakir 
Həsənov qarşılayıb.

Sonra Müdafiə Nazirliyində təntənəli qar-
şılama mərasimi olub, hər iki ölkənin müdafiə 
nazirləri fəxri qarovulun önündən keçib, dövlət 
himnləri səsləndirilib.  

Qarşılama mərasimindən sonra müdafiə 
naziri və nazirliyin digər rəhbər heyəti Türkiyə 
nümayəndə heyəti ilə görüşüb.

Görüşdə, həmçinin Türkiyə Respublika-
sının Baş Qərargah rəisi ordu generalı Yaşar 
Güler, Quru Qoşunları komandanı ordu generalı 
Musa Avsever, Hərbi Hava Qüvvələri koman-
danı ordu generalı Hasan Küçükakyüz, Hərbi 
Dəniz Qüvvələri komandanı donanma admiralı 
Adnan Özbal, eləcə də Türkiyə Respublikasının 
ölkəmizdəki səfiri Cahit Bağçı və digər rəsmilər 
iştirak edib.

Qonaqları salamlayan müdafiə  naziri 
Azərbaycanla Türkiyə arasında hərbi 
əməkdaşlığın yüksələn xətlə inkişaf etdiyini 

qeyd edərək, gələcəkdə bu istiqamətdə görülən 
işlərin daha da artırılmasının vacibliyini diqqətə 
çatdırıb.

Qardaş ölkəyə səfərindən məmnunluğunu 
ifadə edən H.Akar 28 May - Müstəqillik Günü 
münasibətilə Azərbaycan xalqını təbrik edib və 
göstərilən qonaqpərvərliyə görə təşəkkürünü 
bildirib. O,  “TEXNOFEST Azərbaycan” festi-
valının Bakıda keçirilmə sinin, eləcə də birgə 
təlimlərin mühüm əhəmiyyət kəsb etdiyini 
 xüsusi vurğulayıb.

Hər iki ölkə arasında strateji müttəfiqliyin 
dostluq və qardaşlıq münasibətləri üzərində 
qurulduğu qeyd edilib.

Görüşdə Azərbaycan ilə Türkiyə  arasında 
hərbi, hərbi-texniki, hərbi-təhsil və digər 
sahələrdə əməkdaşlığın inkişaf perspektivləri 
müzakirə edilib.

AZƏRTAC, Çin səfirliyi və  
Konfutsi İnstitutunun birgə 

təşkil etdiyi rəsm müsabiqəsinin 
qalibləri mükafatlandırılıb

Mayın 27-də AZƏRTAC-ın inzibati binasında Çin ilə Azərbaycan arasında 
diplomatik münasibətlərin qurulmasının 30 illiyinə həsr olunmuş “Dostluq 
və gələcək” mövzusunda rəsm müsabiqəsinin mükafatlandırma mərasimi və 
səyyar sərginin açılışı keçirilib.    

Tədbir Çinin Azərbaycandakı səfirliyi, 
AZƏRTAC, Bakı Dövlət Universitetinin 
nəzdindəki Konfutsi İnstitutunun təşkilatçılığı 
ilə reallaşıb. Əvvəlcə Konfutsi İnstitutunun 
müəllimləri, azərbaycanlı tələbələr Çinin çay 
sənətini və ənənəvi rəqsini nümayiş etdiriblər. 

Tədbirdə Çinin Azərbaycandakı səfirliyinin 
müvəqqəti işlər vəkili Dinq Tao çıxış edərək 
bütün mükafatçıları təbrik edib. O, AZƏRTAC 
və Bakı Dövlət Universitetinin nəzdindəki 
Konfutsi İnstitutuna tədbirin təşkilində 
göstərdikləri dəstəyə görə təşəkkürünü 
bildirib.  

Dinq Tao deyib ki, bu il Çin və Azərbaycan 
arasında diplomatik əlaqələrin qurulması-
nın 30 illiyi qeyd olunur. Ötən dövrdə Çin-
Azərbaycan münasibətləri zamanın və daim 
dəyişən beynəlxalq vəziyyətin sınağından 
çıxıb, qarşılıqlı siyasi etimad davamlı olaraq 
güclənib, əməli əməkdaşlıq səmərəli nəticələr 
verib, ənənəvi dostluq daha da möhkəmlənib. 
İki ölkə rəhbərlərinin şəxsi diqqəti və strateji 
rəhbərliyi altında Çin və Azərbaycan milli 
inkişaf istiqamətlərini daim genişləndirir, “Bir 
kəmər, bir yol” qurulur, iqtisadiyyat, ticarət, 
nəqliyyat, enerji, təhsil, mədəniyyət və 
incəsənət kimi müxtəlif sahələrdə əməkdaşlıq 
dərinləşir. Ölkələrimizin hökumətləri, 
universitetləri, beyin mərkəzləri, mediası, 
ədəbi və incəsənət qrupları arasında sıx 
mübadilələr aparılır.   

O, həmçinin bildirib ki, müsabiqədə 
Azərbaycandan 53 universitet, orta və ibtidai 
məktəb, cəmiyyətin bütün təbəqələrindən 
olan 100-dən çox insan fəal iştirak edib. On-
ların arasında ən kiçiyinin 7, ən böyüyünün 
isə 53 yaşı var. AZƏRTAC-ın İdarə Heyətinin 
sədri Aslan Aslanov çıxış edərək bildirib ki, 
Azərbaycan və Çin Böyük İpək Yolu üzərində 
yerləşən, dərin tarixi və zəngin mədəni 
irsə malik olan ölkələr olmaqla əsrlərdir bu 
əlaqələri inkişaf etdirir və gələcək nəsillərə 
ötürür. Onları birləşdirən ümumi dəyərlər 
isə məhz Şərq insanının qlobal sülhə, dinc 
birgəyaşayışa, birgə inkişafa çağırışlarıdır. 
Dərin köklərə əsaslanan əlaqələrimiz bu gün 
ölkələrimizin dövlət başçıları tərəfindən uğur-
la inkişaf etdirilir. 

İnformasiya sahəsində də səmərəli 
əməkdaşlıqdan danışan Aslan Aslanov deyib 

ki, AZƏRTAC Sinxua xəbər agentliyi ilə uzun 
illərdir tərəfdaşlıq edir. Bizim bir çox birgə 
layihələrimiz həyata keçirilib ki, bunlar da 
xalqlarımızın daha da yaxınlaşmasına, bir-
birimizin mədəniyyətini dərindən öyrənməyə 
xidmət edib. Sinxua və AZƏRTAC Asiya 
və Sakit Okean Ölkələri Xəbər Agentlikləri 
Təşkilatı çərçivəsində bir-birini daim 
dəstəkləyir. Biz, həmçinin 300 milyondan çox 
abunəçisi olan China Daily qəzeti ilə bir çox 
ortaq layihələr reallaşdırmışıq və bu qəzet 
mütəmadi olaraq AZƏRTAC-ın xəbərlərini 
dərc edir. Agentliyimiz artıq 8 ildir Konfutsi 
İnstitutu ilə əməkdaşlıq edir. AZƏRTAC-ın 
əməkdaşlarına hər il Çin dili üzrə təlimlər 
təşkil olunur. 

Tədbirdə çıxış edən Bakı Dövlət Univer-
sitetinin prorektoru Şahin Pənahov bildirib ki, 
BDU-nun Çin Anhui Universiteti ilə əməkdaşlıq 
çərçivəsində fəaliyyət göstərən Konfutsi 
İnstitutu iki ali təhsil ocağı arasında əlaqələrin 
genişləndirilməsinə töhfə verir, Azərbaycan 
cəmiyyətinə xidmət edən platforma və körpü 
rolunu oynayır. Konfutsi İnstitutu mütəmadi 
olaraq təlimlər, müsabiqələr, ustad dərsləri 
kimi müxtəlif səpkili tədbirlər təşkil edir. Bu 
qəbildən olan “Dostluq və gələcək” mövzu-
sunda rəsm müsabiqəsinin keçirilməsində 
məqsəd ölkələrimiz və xalqlarımız ara-
sında dostluq münasibətlərinin inkişafını 
dəstəkləməkdən ibarətdir. Bakı Dövlət Uni-
versitetinin Şərqşünaslıq fakültəsinin Uzaq 
Şərq dilləri və ədəbiyyatı kafedrasının müdiri, 
Konfutsi İnstitutunun xarici direktoru Oqtay 
Cəlilbəyli Azərbaycan-Çin münasibətlərinin 
həmişə rəvan və dinamik inkişaf etdiyini deyib. 
O qeyd edib ki, BDU-nun nəzdindəki Konfut-
si İnstitutu bu gün həqiqətən də ölkələrimiz 
arasında təhsil, elm və mədəniyyət körpüsü-
dür. Azərbaycanda bu institutun hazırda 11 
filialı var. Onların arasında AZƏRTAC öz aktiv 
fəaliyyəti ilə seçilir.       

Sonra qaliblərin nümayəndələri çı-
xış edərək müsabiqənin təşkilatçılarına 
minnətdarlıqlarını bildiriblər. Tədbirin sonun-
da qaliblərə mükafatlar təqdim olunub və 
sərgiyə baxış keçirilib. Müsabiqə qaliblərinin 
əl işləri ilə AZƏRTAC-ın saytında (https://
azertag.az/competition) tanış olmaq müm-
kündür.

